
Ўзбекистон касаба уюшмалари Федерацияси Меҳнат ва ижтимоий муносабатлар 
Академияси 2024/2025 ўқув йили учун кундузги ва сиртқи таълимнинг бакалавр 

йўналиши бўйича абитуриентлар қабулини эълон қилади!
Марказий Осиёда ягона бўлган 

ушбу нодавлат таълим муассасаси 
меҳнат ва ижтимоий муносабат-
лар соҳасига олий маълумотли етук 
кадрларни тайёрлаб беради.

2024/2025 ўқув йили Меҳнат ва 
ижтимоий муносабатлар Академия­
сининг Меҳнат соҳасини бошқа­
риш факультетига:

* Меҳнат муҳофазаси ва саноат 
хавфсизлиги

* Ҳаёт фаолияти хавфсизлиги
* Инсон ресурсларини бошқариш
* Ижтимоий иш (соҳалар бўйича)
* Психология (фаолият турлари 

бўйича)
* Менежмент
* Юриспруденция
йўналишларида таълим олиш 

учун талабалар қабул қилинади.
Академияда ўқиш ўзбек ва рус 

тилларида, тўлов-контракт асосида 
олиб борилади. 

Ўқиш муддати 4 йил.
Қабул учун абитуриентлар 

қуйидаги ҳужжатларни тақдим 
этадилар:

ректор номига ариза;
паспорт нусхаси;
ўрта махсус маълумот тўғриси-

даги диплом ёки 11-синфни битир-
ганлиги тўғрисидаги шаҳодатнома-
нинг нусхаси;

абитуриентнинг 3х4 ҳажмдаги 
фотосурати.

Ҳужжатлар 
кундузги бўлимга 2024 йил 1 

апрелдан 25 августгача;
сиртқи бўлимга эса 1 апрел-

дан 1 октябргача Тошкент шаҳри, 
Мирзо Улуғбек тумани, «Алишер
обод» МФЙ, Миллий боғ кўчаси, 7-уй 
ёки https://atso.uz электрон манзили 
орқали қабул қилинади.

Қабул жараёнлари тўғрисидаги
батафсил маълумотларни 

(71) 265-01-64, 
(55) 506-01-50 

телефон рақамлари ва 
https://atso.uz веб-сайти 

орқали олишингиз мумкин.

Унутманг, Академияга ҳужжат топшириш орқали ўз 
келажагингиз учун улкан инвестиция киритасиз!

Унда Ўзбекистон касаба уюшмалари Фе-
дерацияси раиси Қудратилла Рафиқов жа-
ноб Унгбони мамлакатимизга ташрифи би-
лан қутлар экан, бу  ташриф Ўзбекистон би-
лан Халқаро меҳнат ташкилоти ўртасидаги 
ҳамкорликни янада мустаҳкамлашга хизмат 
қилишини таъкидлади.

Қайд этилдики, келгуси йилда ўзининг 
120 йиллигини нишонлашга ҳозирлик 
кўраётган Ўзбекистон касаба уюшмалари 
Федерацияси мамлакатимизда 6 миллион-
дан зиёд аъзога эга бўлган энг йирик жа-
моат ташкилоти ҳисобланади. Айни вақтда 
юртимизда Президент Шавкат Мирзиёев 
раҳбарлигида фуқароларнинг ҳуқуқлари, 
эркинликлари ва қонуний манфаатла-
рини ҳимоя қилиш, меҳнат муносабатла-
рини халқаро стандартлар асосида тако-
миллаштириш борасида амалга оширила-
ётган кенг кўламли ислоҳотларга касаба 
уюшмалари ҳам фаол ҳиссасини қўшиб 
келмоқда. Хусусан, мақсадли ва манзилли 
ҳимоя йўналишидаги ташаббусларни қўл-
лаб-қувватлаган ҳолда хотин-қизларнинг 
ижтимоий-иқтисодий аҳволини яхшилаш 
борасидаги «Аёллар дафтари» ва меҳнат 
миграциясида юрган фуқаролар ва улар-
нинг оила аъзоларига кўмак бериш лойиҳа-
ларида фаол иштирок этмоқда.

Албатта,  касаба уюшмаларининг 
меҳнаткашлар ҳуқуқларини таъминлаш 
бўйича дунёда етакчи ташкилот бўлган 
Халқаро меҳнат ташкилоти билан яқин 
ҳамкорлик алоқалари муҳим аҳамиятга 
эга. Жумладан, мазкур ташкилот юрти-
мизда миллий уч томонлама мулоқотни 
янада ривожлантириш мақсадида Ижти-
моий ва меҳнат масалалари бўйича рес
публика тармоқ ва ҳудудий уч томон-
лама комиссиялар тавсия этишда ама-
лий кўмак кўрсатиб келяпти. Шу билан 
бирга,  мамлакатимизда ижтимоий му-

лоқот механизмларини техник қўл-
лаб-қувватлашни кенгайтиришга муно-
сиб ҳисса қўшмоқда.

Мулоқот давомида Ўзбекистон ва Халқаро 
меҳнат ташкилоти ўртасида ўзаро манфа-
атли ҳамкорликни ривожлантиришга қўша-
ётган катта ҳиссаси учун Жилбер Унгбога 
«Ўзбекистон касаба уюшмалари лауреати» 
мукофоти топширилди.

Шунингдек, касаба уюшмаларининг хо-
димлар меҳнат ҳуқуқларини ҳимоя қилиш 
борасидаги фаолиятини ҳар томонлама 
қўллаб-қувватлаб келаётгани учун Ўзбе-
кистон касаба уюшмалари Федерацияси 
Меҳнат ва ижтимоий муносабатлар акаде-
миясининг «Фахрий профессор»и унвони 
берилди.

– Илгари ҳам Ўзбекистонда бўлганман, – 
дейди Халқаро меҳнат ташкилоти бош дирек-
тори. – Аммо ташкилот раҳбари сифатидаги 
бу ташрифим ўзгача бўлишига аминман. Бу-
гун Ўзбекистон ижтимоий меҳнат муноса-
батларида юқори натижаларга эришмоқда. 
Кейинги йиллардаги болалар ва мажбурий 
меҳнатга йўл қўймаслик бўйича амалга оши-
рилган чора-тадбирлар ва уларнинг самара-
сини алоҳида таъкидлаш зарур. Шунингдек, 
уч томонлама ҳамкорлар – давлат, иш берув-
чилар ва касаба уюшмалари ўртасида йўлга 
қўйилган ижтимоий мулоқот, касаба уюшма-
лари фаолияти учун яратилган шароитлар 
нафақат Осиё, балки бутун дунёда намуна 
бўлишга муносибдир.

Халқаро меҳнат ташкилоти бош дирек-
тори Жилбер Унгбо бошчилигидаги делега-
циянинг мамлакатимизга ташрифи давом 
этмоқда.

Гулрухбегим ОДАШБОЕВА,
Эъзоза УМУРЗОҚОВА 

(фото),
«ISHONCH» мухбирлари

УчрашувЖилбер УНГБО:
ЎЗБЕКИСТОН 

ИЖТИМОИЙ МЕҲНАТ 
МУНОСАБАТЛАРИДА 

ЮҚОРИ НАТИЖАЛАРГА 
ЭРИШМОҚДА

Пойтахтимиздаги Касаба уюшмалари саройида мамлакатимизда 
расмий ташриф билан бўлиб турган Халқаро меҳнат ташкилоти бош директори
 Жилбер Унгбо бошчилигидаги делегация билан Ўзбекистон касаба уюшмалари 

Федерацияси раҳбарияти учрашуви бўлиб ўтди.

Урганч Олимпия ва пара-
лимпия спорт турларига тай-
ёрлаш марказида Ўзбекистон 
касаба уюшмалари Федерация
си Хоразм вилояти кенгаши 
ташаббуси билан Маданият, 
спорт ва туризм ходимлари ка-
саба уюшмаси вилоят бирлаш-
ган қўмитаси ҳамда вилоят 
спорт бошқармаси ҳамкорли-
гида тармоқ тизимида фаолият 
юритаётган ёш ходимлар ўрта-
сида спортнинг шахмат ва стол 
тенниси турлари бўйича мусо-
бақалар ўтказилди. 

Ғолиблар  ва фаол ишти-
рокчилар ташкилотчилар то-
монидан рағбатлантирилди. 

Бахтиёр ИСМОИЛОВ,
Ўзбекистон касаба 

уюшмалари Федерацияси
Хоразм вилояти 

кенгаши раисининг 
ёшлар масалалари бўйича 

маслаҳатчиси

ЁШЛАР 
БЕЛЛАШУВИ

«1211» рақамига қўнғироқ қилган карманалик 
Гулзода Бобоқулова асли ўзи ҳамшира, дипломи бор. 
Аммо неча марта уринишига қарамасдан, ўзининг 
мутахассислиги – ҳамширалик бўйича бирор ташки-
лотга ишга киролмади. 5 йиллик иш тажрибаси 
бор, аммо орада фарзанд тарбиялаш учун 
меҳнат таътилида бўлгани боис, ста-
жида узилиш бўлган. Энди эса бирор 
ташкилотга ҳамшира бўлиб ишга 
кириши учун ҳам ўз ҳисобидан 
малака ошириши зарур экан. 
Аммо малака ошириш учун за-
рур бўлган маблағни ҳам то-
полмаяпти. Бир томонда жия-
нининг ўқиши учун шартнома 
пулини ҳам тўлаши керак… 

Аввалига у ўз маҳалла-
сига, туман ҳокимлигига ва 
Ёшлар ишлари агентлигининг 
Кармана тумани бўлимига му-
рожаат қилди. Аммо ҳеч бир 
ижобий жавоб ололмади. Шу 
боис, «Ишонч телефони»га сим 
қоқишга мажбур бўлди. 

Масъуллар Гулзоданинг мурожа-
атини ўрганишди, тегишли одамлар би-
лан боғланишди. Натижада унинг жияни 
Кармана туманида яшовчи шароити оғир ва етим 
бўлган ёшлардан бири сифатида «Ёшлар дафтари»га 
киритилди. Сўнгра Ёшлар ишлари агентлиги томони-
дан ўқиши учун тўланиши зарур бўлган 12 миллион 
600 минг сўм маблағнинг 50 фоизи тўлаб берилди.

Фарғона вилояти Тошлоқ туманида яшовчи Дило-
ром Валиева кўп йиллардан буён ревматизмдан азият 
чекади. Боз устига қўшимча касалликлари ҳам бор – 
буйраги оғрийди, қон босими безовта қилади. Ҳозир 

55 ёшга кирди. Бундан ўн-ўн беш йил муқад-
дам у турли-туман гиёҳлар ичиб юрар, са-

ломатлиги бир мунча яхши эди. Аммо 
сўнгги йилларда гиёҳлар ҳам ёрдам 

бермай қўйди. Дилором опанинг 
оёғи батамом ўзига бўйсунмай 

қолди. Ҳозирда у қўлтиқтаёқда 
юради. 

Ўтган йили зарур текши-
рувлардан ўтиб, ногиронли-
гини исботловчи барча ҳуж-
жатларни йиғиб, халқ тилида 
айтиладиган «группа»га ҳам 
чиқди. Аммо бунинг учун 
жуда кўп овора бўлди. Аҳволи 
оғирлигини кўриб-билиб тур-

ган Тошлоқ тумани ТИЕК 
кўригидан ўтказувчи комиссия 

опани «У ёққа боринг, бу ёққа бо-
ринг» деб жуда овора қилди. Ўзи 

қўлтиқтаёқда юрган ҳолида амал-
лаб кўриклардан ўтди. Аммо хулосани 

олиш чўзилаверди. «1211» Ишонч телефо-
нига қўнғироқ қилиб дардини айтгачгина, опа-

нинг соғлиғи ҳақидаги хулосаларни беришди ва у II 
гуруҳ ногирони сифатида рўйхатга олинди. 

Тегишли ҳужжатнинг муддати май ойида тугагани 
боис, Дилором опа яна ўша таниш манзил томон тур-

муш ўртоғи ҳамроҳлигида йўл олди. Опани кўп йиллар-
дан бери билган таниш шифокор «Бу опани биламиз, 
анча йилдан бери саломатлигидаги жиддий муаммолар 
билан курашиб келади, ҳамма шифокорлар ўз йўнали-
шидан келиб чиқиб хулосаларини ёзиб берсин» дейи-
шига қарамасдан, бу гал ҳам шифокорларнинг тиббий 
кўрик хулосалари чўзилди. Опа анчагина овора бўлди. 
Шу сабаб у бу гал ҳам «1211»га қўнғироқ қилди.

Мурожаат Ижтимоий ҳимоя миллий агентлиги 
Фарғона вилояти бошқармаси томонидан ўрганил-
гач, опа тўлиқ тиббий текширувлардан, мутахассис-
лар кўригидан ўтказилиб, ҳужжатлари Тошлоқ ту-
мани ВМК томонидан электрон дастур орқали ТИЕКга 
юборилди. Ҳужжатлари шу куннинг ўзида 106-сонли 
Қува туманлараро ТИЕК томонидан қабул қилиниб, 
опа кўрикдан ўтказилди ва II гуруҳ ногиронлиги уму-
мий касаллик сабаби билан 6 ой муддатга белгилаб бе-
рилди.

«1211» – Ишонч телефони. Унга ҳамма умид билан 
сим қоқади. Ишонч телефони жамоаси эса ҳамиша 
хизматга шай – ҳар бир мурожаатчининг ишончини 
қозониб, оғирини енгил қилиш ҳаракатида меҳнат 
қилмоқда.

Зебо НАМОЗОВА
«ISHONCH»

Фаолият

«ИШОНЧ ТЕЛЕФОНИ» 

ЭШИТАДИ!
– Алло…
–  Ассалому алайкум, эшитаман…
– Ассалому алайкум. «Ишонч телефони»га тушдикми? Бир масалада кўмак сўрамоқчи эдик.
– Бемалол. Сизнинг саволингизни ёзиб оляпмиз.
– Гап шундаки, жияним Дурдона Бобоқулова Навоий педагогика институтида таҳсил олади. 

Айни пайтда иккинчи босқич талабаси. Чин етим бўлгани боис, ўз қарамоғимга олганман. Аммо 
ўзим ҳам ишсиз, боқувчисиз ва қарамоғимда бир нафар фарзандим бўлгани боис, жиянимнинг 
ўқиши учун белгиланган шартнома пулини тўлаб беролмаяпман. Илтимос, шу масалада ёрдам 
берсангиз…

БИР ОЛАМ 
ТААССУРОТЛАР 

БИЛАН
«Ҳудудгаз Тошкент» газ таъминоти филиали 

бошланғич касаба уюшма қўмитаси томонидан 
50 нафар ишчи-ходимлар учун кўҳна

Самарқанд шаҳрига саёҳат ташкил этилди.

Саёҳатнинг илк манзили Хўжа Дониёр мақ-
бараси бўлди. Шундан сўнг иштирокчи-
лар Шоҳи Зинда, Регистон майдонига бо-

ришди.
– Ўзимиздаги ишчи-ходимлардан ташқари, 

нафақадаги фахрийларимиз ҳам саёҳатга жалб 
қилинди, – дейди «Оққўрғонтумангаз» газ таъ-
миноти бўлими мутахассиси Саодат Қўшбоева. 
– Саёҳат учун «Ҳудудгаз Тошкент» газ таъми-
ноти филиали раҳбариятига ва бошланғич ка-
саба уюшмасига раҳмат айтамиз.

Гўзал МАҲМАДАЛИЕВА,
«Ҳудудгаз Тошкент» газ таъминоти 

филиали бошланғич касаба
 уюшма қўмитаси ходими

* * *

СЕРБУЛОҚ 
ГЎШАЛАРДА

Сой бўйлаб кетаркансиз, бошингизга тангадек 
офтоб тушмайди. Шарқираб оқаётган сув танни 
яйратади. Одамлар бу ерда 365 та булоқ борли-
гини айтишади. Улардан ўн тўрттаси ўз хусуси-

ятларига кўра, Буқабулоқ, Ниятбулоқ, Муродбу-
лоқ, Иситмабулоқ, Қўтирбулоқ... дея номланади. 

Уларнинг ҳар бири ўзига хос таъм ва шифо-
бахшлик хусусиятига эга. Қўшилиб, сойга айла-

надиган зилол сув эса минг дардга даво.

– Зиёратчиларимиз яна келиш истагини 
билдиришяпти, – дейди Боёвут тумани обо-
донлаштириш бошқармаси бошланғич касаба 
уюшма қўмитаси раиси Нилуфар Ҳайитова. 
– Аксарияти «ёнгинамизда шундай ажойиб, 
гўзал зиёратгоҳ бор экан, билмас эканмиз» 
дейишади. «Хўжамушкент ота» зиёратгоҳи 
ҳақида тўғриси ўзим ҳам унчалик маълумотга 
эга эмасдим. Эшитиб ҳайратда қолдим. Бу гал 
28 нафар ишчи-ходим билан келдик. Бундай са-
ёҳатларни яна кўплаб уюштириш ниятидамиз.

Жиззах вилоятининг Янгиобод туманида 
жойлашган зиёратгоҳдан сирдарёлик сай-
ёҳларнинг қадами узилмайди. Гулистон тумани 
касб-ҳунар мактабидан йил давомида ўзининг 
самарали меҳнати билан ўрнак кўрсатган 45 
нафардан зиёд ўқитувчи ва ходимларнинг Хў-
жамушкент отага саёҳати уюштирилди. Бу қа-
дим қадамжода сайёҳлар учун яратилган ша-
роитлар, гўзал табиат манзараси барчага кўта-
ринки руҳ бағишлади.

Ёз – мароқли ҳордиқ чиқариш фасли. Оқол-
тин тумани ободонлаштириш бошқармасида 
сидқидилдан меҳнат қилиб келаётган ишчи-хо-
димлардан 38 нафари эса Зомин дам олиш ма-
сканида бўлди. Юртимизнинг бу гўзал гўша-
лари Швейцариянинг мақтовли манзаралари-
дан қолишмаслигини ўз кўзлари билан кўрган 
фидойи касб эгалари бошқа ҳамкасбларини ҳам 
Зоминга чорлашди.

– Юртимиз гўзаллигини, баҳаво масканла-
рини касаба уюшма аъзоларига кўрсатишда, 
уларнинг мароқли дам олишларини уюшти-
ришда давом этамиз, – дейди бошқарма касаба 
уюшма қўмитаси раиси Гулноза Асқарова. – Бу 
юртимизга бўлган меҳрни улғайтирибгина қол-
май, меҳнат унумдорлигининг ошишига ҳам 
ўзига хос туртки берди.

Жаҳонгир ФАЙЗИБАЕВ,
Тадбиркорлик, бизнес ва хизмат кўрсатиш

 соҳалари ходимлари касаба уюшмаси 
Гулистон шаҳар кенгаши раиси

* * *

АХСИКЕНТГА 
САЁҲАТ

– Шу ердан кўп ўтганман, аммо иш билан бўлиб 
Ахсикент ёдгорликларини томоша қилишга вақт 

ажратолмаганман. Ниятим холис экан, 
бугунга насиб қилди, – дейди Наманган шаҳри 
тозалигига кўп йиллардан буён ўз ҳиссасини 

қўшиб келаётган Зубайра опа.

Айни кунда Наманган шаҳар ободонлашти-
риш бошқармасида Зубайра Қирғизова 
сингари 600 нафардан зиёд ишчи-ходим 

меҳнат қилади.
Эрта саҳардан иш бошловчи бу ходимларни 

куннинг қай маҳалида бўлмасин гоҳ кўча супу-
раётган, гоҳ гул экаётган, гоҳида йўл четлари-
даги устунларни бўяётган ҳолда кўп кўрамиз. 

Яқинда ушбу ташкилот касаба уюшмаси 
бошланғич қўмитаси ҳамда вилоят касаба уюш-
малари кенгаши ҳамкорлигида уларнинг 30 на-
фари учун энг қадимий шаҳар бўлмиш Ахси-
кент шаҳрига саёҳат уюштирилди.

Бу жараёнда уларга тарихий-маданий ёд-
горликлар тўғрисида  кўплаб маълумотлар 
берилди. Қадимий осори-атиқалар, қазилма 
ишлари асноси топилган меҳнат қуроллари, қи-
зиқарли ашёлар саёҳатчиларда катта таассурот 
қолдирди. 

Орзугул РУСТАМОВА
«ISHONCH» 

ҲАР БИР КУННИНГ 
НОМИ БОР

Мусобақа

Таълим ва фан ходимлари
 касаба уюшмаси Урганч шаҳар 
кенгаши «Касаба уюшмалари – 

соғлом турмуш тарафдори»
 шиори остида мини-футбол

 мусобақаси ташкил этди.

Баҳсларда Хоразм вило-
ятида таълим соҳасига 
масъул муассасалар мута-

саддилари ўзаро беллашдилар.
– Раҳбарлар ҳамиша иш би-

лан банд бўлиб, баъзан жисмо-
ний фаолликни унутиб қўйи-
шади, – дейди Таълим ва фан 
ходимлари касаба уюшмаси Ур-
ганч шаҳар кенгаши раиси Са-
фаргул Бердиева. – Мақсадимиз 
мутасаддиларнинг спортга бўл-
ган иштиёқини ошириш, соғлом 
турмуш тарзини тарғиб қилиш-
дир.

– Анчадан буён бундай му-
собақаларда иштирок этмаган-
дим. Кайфиятим кўтарилди. 
Жамоамиз билан ишдан кейин 
футбол ўйнаб туришга келишиб 
олдик. Шунингдек, касаба уюш-
масидан бошқармалар ходим-
лари орасида волейбол, стол 
тенниси, шахмат бўйича ҳам 
мусобақалар ташкил қилишла-
рини сўрадик, – дейди  вилоят 
мактабгача ва мактаб таълими 
бошқармаси услубчиси Дониёр 
Қувоқов.

Кўрсатилган натижаларга 
кўра, Хоразм вилояти мактаб
гача ва мактаб таълими бош
қармаси жамоаси биринчи, 
олий таълим, фан ва инновация
лар бошқармаси жамоаси ик-
кинчи, Урганч шаҳар мактаб-
гача ва мактаб таълими бўлими 
жамоаси учинчи ўринни қўлга 
киритди. 

Ғолиб ва фаол иштирокчилар 
диплом ҳамда совғалар билан 
тақдирланди.

Муҳаббат ТЎРАБОЕВА
«ISHONCH»М

Ёзги соғломлаштириш

Муро-
жаат Ижтимоий 

ҳимоя миллий агентлиги 
Фарғона вилояти бошқар-

маси томонидан ўрганилгач, опа 
тўлиқ тиббий текширувлардан, му-
тахассислар кўригидан ўтказилиб, 

ҳужжатлари Тошлоқ тумани ВМК томо-
нидан электрон дастур орқали ТИЕКга 

юборилди. Ҳужжатлари шу куннинг 
ўзида 106-сонли Қува туманлараро 
ТИЕК томонидан қабул қилиниб, опа 
кўрикдан ўтказилди ва II гуруҳ но-

гиронлиги умумий касаллик 
сабаби билан 6 ой муд-

датга белгилаб бе-
рилди.

– Ёзги таътил кўнгилдагидек ўтиши учун кўнгилочар 
тадбирлар, спорт мусобақалари уюштирилмоқда, – дейди 
маскан раҳбари Хуршид Исматуллаев. – Шу билан бирга, 
болажонларнинг билимларини янада ошириш мақсадида 
«Хорижий тил билимдони», «Ёш китобхон» каби мусо-
бақалар ҳам ташкил этилмоқда. 

Белгиланган дастур бўйича болажонлар ўз номи бор 
ҳар бир кунни мароқли ўтказишмоқда. Албатта, ўзига хос 

беллашувлар, кўнгилочар тадбирлар уларнинг кўнгилда-
гидек дам олишига замин яратмоқда.

Гавҳарой ЖЎРАЕВА, 
Болаларни дам олдириш ва соғломлаштириш 
департаменти Фарғона вилояти бошқармаси 

маданий-маърифий ва спорт ишлари 
бўйича мутахассиси

Бешариқ туманидаги «Товул» соғломлаштириш оромгоҳида ҳар бир мавсумда 120 нафардан ўғил-қиз 
болалик гаштини сурмоқда. Сўлим ва баҳаво табиат қўйнида жойлашган гўшада мароқли ҳордиқ чиқариш учун 

барча шарт-шароитлар яратилган. Шинам ётоқхона, озода ошхона, қизиқарли адабиётларга бой кутубхона, 
чўмилиш ҳавзаси, спорт майдончалари болажонлар ихтиёрида.

1971 йилда қурилган ётоқхона-
лар анча эскириб қолган эди. Сўнг
ги икки йилда бу ерда таъмирлаш 
ишлари олиб борилиб, шароитлари 
қониқарли ҳолатга келтирилди. 
Чўмилиш ҳавзаси тубдан таъмир-
ланди, кутубхонага  бадиий адаби-

ётлар олиб келинди.
Ҳозирда ички ишлар ходимла-

рининг 120 нафар фарзанди ёзни 
мазмунли ўтказяпти.

– Қарши шаҳридан келдим, 
– дейди Муштарий Элибоева. – 
Оромгоҳда турли мавзуларда тад-

бирлар ўтказиляпти. Масалан, 
бизнинг жамоа «Эртаклар – ях-
шиликка етаклар» тадбирида 
«Бўғирсоқ» эртагини саҳнага 
олиб чиқди. Шунингдек, хориж 
халқлари рақслари танловида ҳам 
ғолибликка эришдик. Ўзим эса 
шашка мусобақасида 1-ўринни 
эгалладим.

Косоннинг Гувалагидан кел-
ган Гавҳар Кўчарова оромгоҳнинг 
тоза ҳавоси ва мазали таомларини 
эътироф этди. Қаршилик Сабина 
Қудратова эса соч турмаклаш, 
китоб ўқиш ўзининг ёқтирган 
машғулоти эканини таъкидлади. 
У «Балли, қизлар» танловида ик-
кинчи ўринга муносиб кўрилибди.

Акмал АБДИЕВ 
«ISHONCH»

«ГУЛИСТОН»ДА 
МАРОҚЛИ ДАМ

Қашқадарё вилояти ички ишлар бошқармаси тасарруфидаги
 «Гулистон» оромгоҳи Шаҳрисабз тумани «Тошқишлоқ» маҳалласида жой-

лашган. Тоққа яқин ҳудуд, Танхоз дарёси бўйи, кўп йиллик мевали ва
 манзарали дарахтлар масканга янада сўлимлик бахш этади.

Муздек булоқ сувини ичиб, тўймайсиз.

Ички туризм

DAVR

Бундан ташқари, ушбу ускуна 
маҳаллий полиция ва хавф-
сизлик хизматлари томонидан 

фойдаланадиган тўлқинларни ҳам 
назорат қила олган деган гаплар 
бор. Масалан, хавфсизлик хизмати 
ходими чет эллик билан шаҳарда уч-
рашувга чиққан заҳотиёқ «Зенит»-
нинг техник ходими эфирдаги суҳ-
батни тинглай бошлайди. Агар му-
зокаралар чоғи овозлар кучайиши 
сезилса ёки эфирдан ғалати шовқин 
эшитилса, дарҳол резидент бу ҳақда 
огоҳлантирилади. 

Эфир назорати баъзан фойдали ах-
боротлар олишда ҳам қўл келган.  Ай-
тайлик, 1958 йили Совет Иттифоқи-
нинг Ослодаги элчихонасидаги «Зе-
нит» ходимлари ўзлари кутмаган 
ҳолда, норвегиялик аксилразведка-
чиларнинг суҳбати бораётган эфирга 
уланиб қоладилар. Натижада улар-
нинг элчихона дипломатлари суҳ-
батларини тинглайдиган «код»ни 
аниқлаб оладилар. Янада қизиғи, ай-
нан мана шу «код» воситасида элчи-

хона хавфсизлик хизмати ходими-
нинг севгилиси – Норвегия Бош ва-
зири Гердхардсеннинг (1945-1951 ва 
1955-1965 йилларда ҳукумат раиси 
бўлган) турмуш ўртоғи билан сирли 
учрашувлари фош этилади...

Ўтган асрнинг 70-йилларида «Зе-
нит» ходимлари Токиода муҳим раз-
ведка амалиётини ўтказишга му-
ваффақ бўлишади. Радиосуҳбатлар 
таҳлили, шунингдек, резидентура 
вакилларининг кузатуви туфайли 
маҳаллий аксилразведка ва сиёсий 
полиция вакилларининг дам олиш 
ва байрам кунларидаги фаолияти 
сусайиши   аниқланади. Соат йигирма 
учдан то саҳар еттига қадар улар уму-
ман шаҳар кўчаларида фаолият кўр-
сатишмас экан. Бунинг сабаби эса То-
кио махсус хизмати ходимларига иш 
куни вақтидан ташқари меҳнати учун 
ҳақ тўланмаслиги билан боғлиқ экан. 
Табиийки, Япония ташқи кузатув хиз-
матларининг иш режими тўғрисидаги 
бу маълумот совет резидентларининг 
разведка амалиётларини ўтказиш са-

марадорлигини анча оширишга ёр-
дам  берган.

1980 йил 14 январда бўлажак со-
вет жосуси Рональд Пелтон советлар-
нинг Вашингтондаги элчихонасига 
телефон қилиб, Давлат хавфсизлиги 
қўмитаси вакили билан кўришиш 
таклифини беради. Албатта, федерал 
хизмат ходимлари бу суҳбатни эшити-
шади ва Пелтон элчихонага келади-
ган куни бинони тўлиқ ўраб олишади. 
Бундан кўзланган мақсад – «сотқин» 
элчихона ҳудудига яқинлашаётганда 
унинг кимлигини аниқлаш ва ҳибсга 
олиш эди. Албатта, «Зенит» ходим-
лари ҳам бўш келишмайди. Улар ра-
диотелефон алоқаси орқали бу тай-
ёргарликдан хабардор бўлишгач, 
Пелтон дипломатик ваколатхонага 
яқинлашмасидан тўхтатилиб, вази-
ятдан огоҳлантирилади. Сўнгра унга 
олдиндан тайёрлаб қўйилган техник 
хизматчи кийими кийдирилиб, элчи-
хона биносига олиб кирилади...

Аброр ХОН 

Самарқанд касаба уюшмалари меҳнат инспек-
цияси яқинда вилоят Камбағалликни қисқар-
тириш ва бандлик бош бошқармасида худди 

шу йўналишда гендерга оид аудит ўтказди. Аён 
бўлишича, бошқармада меҳнат қилаётган 47 на-
фар ходимнинг 7 нафари хотин-қизлардан иборат. 
Гарчанд ташкилот ходимлари жамоа шартномаси, 
ички меҳнат тартиб-қоидалари, вазифалар тақси-
моти билан таништирилган ва уларга қўл қўйган 
бўлсалар-да, амалда бу ҳужжатлар ижроси тўлиқ 
таъминланаяпти деб бўлмайди.

Масалан, шу жамоада ишловчи Шаҳноза Дил-
шодова 3 ёшга тўлмаган фарзанди бўлишига қа-
рамай, ҳафтасига 40 соат ишлашга жалб этилган. 
Ҳолбуки, Меҳнат кодексининг 397-моддасида уч 
ёшгача фарзанди бор ходимларнинг ҳафталик иш 
вақтлари 35 соатдан ошмаслиги лозимлиги белги-
лаб қўйилган. Айни ҳолатда эса Шаҳноза Дилшо-
дова корхона учун ҳафтасига 5 соат, йил давомида 
240 соат ортиқча ишлаб берган. Иш берувчи буни 
кўра била туриб, қонун талабларига риоя қилма-
ган. 

Меҳнат кодексининг 244-моддаси, корхонада 
қабул қилинган жамоа шартномасининг 5-бўлими, 
5.10-бандига асосан Шаҳноза Дилшодовага ор-
тиқча ишлаган кунлари учун 1 милион 371 минг 

240 сўм тўлаб берилиши керак эди. Аммо маъму-
рият буни хаёлигаям келтирмаган.

Бошқармада меҳнат қонунчилиги бузилиши 
билан боғлиқ бошқа ҳолатлар ҳам кўп. Жумла-
дан, байрам кунлари арафасида иш давомийлиги 
бир соатга қисқартирилиши бўйича белгиланган 
имтиёздан 2023 йил мобайнида ҳеч ким фойдалан-
маган. Ортиқча ишланган ана шу бир соатлик вақт 
учун раҳбарият ходимларга жами 13 миллион 580 
минг сўм меҳнат ҳақи тўлаши керак эди. Афсуски, 
бу масала эътибордан четда қолмоқда. 

Қонунда ва жамоа шартномасида ходимнинг таъ-
тил пули меҳнат таътили бошлангунга қадар охирги 
иш кунидан кечиктирмай тўланиши лозимлиги  кўр-
сатилган бўлса-да, бошқарма қоровули Олим Тош

пўлатов ҳамда Ижро интизоми ва мурожаатлар би-
лан ишлаш шуъбаси бошлиғи Илҳом Холиқуловга 
ўз вақтида тўланмаган. Энг ажабланарлиси, меҳнат 
муҳофазасига дахлдор идорада айнан меҳнатга оид 
талаблар бажарилмаяпти ва уларни амалга ошириш 
учун маблағ йўналтирилмаяпти. 

Хуллас, деярли барча туман-шаҳарда бўлим-
лари мавжуд нуфузли ташкилотда инсон ресурс
ларига муносабат ачинарли аҳволда. Ана энди 
ўзингиз бир ўйлаб кўринг, бошқармадаки вазият 
шундай бўлса, унинг бўлимларида-ку аҳвол қай 
даражада экан?..

                                               
   Нурилла ШАМСИЕВ

«Ishonch»

Ўзбекистон касаба уюшмалари Фе-
дерацияси томонидан вазирлик 
ва идоралар масъул ходимлари-

дан иборат ишчи гуруҳ тузилган ҳолда 
мамлакатимизда илк марта гендерга 
оид аудит ўтказиляпти.

Ўтган даврда бундай тадбирлар 
Иқтисодиёт ва молия, Транспорт вазир-
ликларида ташкил этилган эди. Яқинда 

эса Камбағалликни қисқартириш ва 
бандлик вазирлигида ҳам ушбу маса-
лага жиддий ёндашилиб, мавжуд ҳо-
лат атрофлича ўрганилди. Ижтимоий 
сўровномалар ўтказилиб, ходимлар-
нинг таклиф ва тавсиялари асосида ху-
лосалар шакллантирилди.

Натижада:
– хотин-қизлар ва эркаклар учун 

тенг ҳуқуқ ҳамда имкониятларни таъ-
минлаш масалалари бўйича маслаҳат 
кенгаши томонидан таклифлар ишлаб 
чиқиш;

– ички норматив-ҳуқуқий ҳужжат-
ларнинг гендер экспертизаси амалга 
оширилиши бўйича чора-тадбирлар 
дастурини тасдиқлаш ва унинг ижроси 
юзасидан баённомалар расмийлашти-
риш;

– хотин-қизлар ва эркаклар тенг 
ҳуқуқлилигини таъминлаш масалалари 
юзасидан кадрларнинг касбий тай-
ёргарлиги бўйича тегишли ишларни 
амалга ошириш, ваколатли мансабдор 
шахс белгилаш ҳамда унинг мажбурия
тини бажариш вазир ўринбосарлари-
дан бири зиммасига буйруқ асосида 
юклатилишини йўлга қўйиш;

– жамоа шартномаси ва келишу-
вига хотин-қизлар ва эркаклар учун 
тенг ҳуқуқ ҳамда имкониятларни таъ-
минлаш мажбуриятларини вазирлик 
ва унинг таркибий бўлинмаларининг 
ваколатли шахси зиммасига юклаш 

бўйича норма киритиш;
– ходимларнинг хоналарда жойла-

шувини санитар-қоида ва меъёрларига 
асосан амалга ошириш;

– ходимлар орасида юрак-қон томир, 
диарея ва ўткир респиратор касаллик
ларнинг олдини олиш, соғлом турмуш 
тарзи асослари борасида тиббий суҳ-
батлар ўтказиш каби йўналишларга 
эътибор қаратилди.

Якунда вазирлик раҳбарияти ва хо-
димлари иштирокида семинар уюшти-
рилиб, фикр-мулоҳазалар тингланди.

Ўйлаймизки, мамлакатимиз маз-
кур ислоҳотлар натижасида яқин йил-
ларда хотин-қизлар ва эркаклар учун 
тенг ҳуқуқ ҳамда имкониятлар ярати-
лишида яхши натижаларга эришиб, 
халқаро гендер индекс рейтингларида 
юқори ўринларга кўтарилади.

Муқаддас МУЙИТДИНОВА,
Ўзбекистон касаба уюшмалари 
Федерацияси аппарати меҳнат 

техник инспектори

Сўранг,
жавоб берамиз...

?
САВОЛ:

 Ҳомиладор аёл ишга 
киришига зарурат туғи­
либ, мутахассислиги бўй­
ича вакансия бор корхо­
нага борганда ҳомила­
дорлиги важи билан рад 
жавобини олса, қандай 
йўл тутиши лозим?

Дилобар НУРМУРОДОВА
Шайхонтоҳур тумани

ҲОМИЛАДОРЛИК 
ВАЖИ БИЛАН 

ИШГА ОЛМАСЛИК 
МУМКИНМИ?

Жавоб: Амалдаги меҳнатга доир қонун-
лар талабларига кўра, аёл ҳомиладор ҳолатда 
экани боис уни ишга қабул қилишни рад қи-
лиш қатъиян ман қилинган. 

Худди шунингдек, ишга жойлашишга талаб
гор аёлнинг вояга етмаган фарзанди борлиги 
билан боғлиқ сабабларга кўра ишга қабул қи-
лишни рад этиш ҳам тақиқланади. 

Бундан ташқари, ишлаётган ҳомиладор 
ёки қарамоғида фарзанди бор аёлга нисбатан 
меҳнатга ҳақ тўлаш миқдорини камайтириш 
ҳам мумкин эмас.

Иш берувчи аёлнинг ҳомиладорлиги ёки 
фарзанди борлигини важ қилган ҳолда ишга 
қабул қилишни рад этган тақдирда, рад этиш 
сабабларининг ишга қабул қилиш ҳуқуқига эга 
бўлган мансабдор шахс томонидан имзоланган 
ёзма асосини ҳомиладор аёл ёки фарзандлари 
бор шахс талабига кўра, уч кун ичида тақдим 
этиши шарт. 

Ишга қабул қилишни рад этиш сабабла-
рининг ёзма асосини тақдим этмаганлик те-
гишли равишда шикоят қилишга монелик қил-
майди.

Демак, ҳомиладор эканлиги важи билан 
ишга олишни рад этган раҳбарнинг ноқонуний 
ҳаракати устидан ўрнатилган тартибда фуқа-
ролик судига ёки прокурорга мурожаат қилиш 
мумкин.

Ҳуқуқ ва халқаро ҳаёт бўлими

Гендерга оид аудит:
ТЕНГЛИК ТАЪМИНЛАНЯПТИМИ?

Бугунги кунда гендер тенгликни таъминлаш бўйича самарали ишлар олиб бориляпти. Хотин-қизларнинг жамиятдаги 
фаоллигини ошириш ва уларни ҳар томонлама қўллаб-қувватлаш давлат сиёсати даражасига кўтарилганининг

 ўзиёқ бу борадаги ютуқлардан бири десак, хато бўлмайди.

Жамоатчилик назорати

БОШҚАРМАДА ВАЗИЯТ ШУНДАЙ БЎЛСА, 
БЎЛИМЛАРИДА ҚАНДАЙ ЭКАН?

  Меҳнат жабҳасида барча жинс вакилларининг ваколатлари тенгдир. Қонун ва меъёрий ҳужжатларда 
белгиланган кафолатларга кўра, ҳеч бир томоннинг манфаатлари камситилишига йўл қўйилмайди. Шу боис 

касаба уюшмалари ушбу муҳим жараён устидан изчил равишда жамоатчилик назорати  олиб бораётир.

Тарихнинг сирли саҳифалари

«ЗЕНИТ»НИНГ 
ПИНҲОНА 

ФАОЛИЯТИ
Бир пайтлар хориждаги элчихоналарда «Зенит» деган хона бўлган. 

Унда Давлат хавфсизлик қўмитасининг тезкор-техник бошқармаси ходимлари 
«фаолият» юритишган. Асосан алоҳида ускуналар  ёрдамида махсус

 хизматларнинг хорижий ваколатхоналардаги суҳбатлари ёзиб олинишига 
халақит беришга ҳаракат қилишган. 

Таҳлил

NigoH

Маскан иш юритув-
чиси Муҳайё Мир-
заеванинг маълумот 

беришича, санаторий 2020 
йил март ойида фойдала-
нишга топширилган. Бу ерга 
асосан кардиологик, невро-
логик ҳамда таянч-ҳаракат-
ланиш тизимида касаллик
лари мавжуд бўлган бемор-
лар йўлланма билан келади. 
Санаторийда 20 дан ортиқ 
даволаш усуллари қўллани-
лади. Айниқса, балчиқ би-
лан даволаш, озонотерапия, 
«кедр бочкаси», «гидроаэро-
ионизация» нафас йўли да-
воси, минерал моддали сув 
ваннаси, бассейн, турк ва 
рус ҳаммомлари дам олувчи-
ларга маъқул бўлмоқда.

Айни пайтда дам олув-
чилар учун ҳар 2-3 кунда 
тоғли ҳудудларга, пойтахт-
нинг диққатга сазовор жой-

ларига саёҳатлар ҳам таш-
кил қилиб турилади. Шу-
нингдек, бинодаги турли 
спорт анжомлари, 3000 дан 
ортиқ китоб фондига эга 
бўлган кутубхона, замона-
вий ошхона ва фойдали ги-
ёҳлар кони бўлган фитобар 
ҳам уларнинг хизматида. 

– Бўка туманидан кел-
дим, – дейди Мафтуна 
Дўстбоева. – Тумандаги 
39-мактабда психолог бў-
либ ишлайман. Таянч-ҳа-
ракатланиш тизимимда му-
аммо борлиги сабабли мун-
тазам даволаниб туришим 
керак. Менга ишхонамдан 
мана шу санаторийга йўл-
ланма ажратилди. Ростини 
айтсам, келган куним энди 
шунча кунни қандай ўтка-
зар эканман, деб ўйлаган-
дим. Аммо бу ердаги муҳит, 
ходимларнинг ширин муо-

маласи, даволаш жараён-
лари ва албатта саёҳатлар 
зерикишга фурсат қолдир-
мас экан.

Санаторийни айланар 
эканмиз, балчиқ билан да-
волаш усули эътибори-
мизни тортди.

– Балчиқ бироз ёқимсиз 
ҳидли нарса, бу ҳаммага ҳам 
ёқавермайди, – дейди тиб-
биёт ходими Жамолиддин 
Раҳматов. – Аммо унинг фой-
дали минералларга бой эка-
нини алоҳида таърифласа 
бўлади. Бу балчиқ Жиззахда 
барча зарур минерал мод-
далар билан тўйинтирилиб, 
олиб келинади. Сўнг у 40 
даражада иситилиб, бемор-
ларни даволашда ишлати-
лади. Бир марта ишлатил-
гач, ундан қайта фойдала-
нилмайди. Бир мавсумда 20 
тоннагача балчиқ ишлати-
лади.

Сиҳатгоҳ ҳовлисини ай-
ланар эканмиз, гўзал де-
коратив ишлар  эътибори-
мизни тортди. Ўриндиқда 
кимдир китоб ўқияпти, 
кимларнингдир суҳбати 
авжида. Яна кимдир соя-
салқинда атрофни кузатиб 
айланиб юрибди. Булар-
нинг бари дам олувчилар-
нинг саломатлиги тикла-
ниши баробарида руҳий ҳо-
латига ҳам ижобий таъсир 
қилмоқда.

Холида 
ЭГАМБЕРДИЕВА

«ISHONCH»

Сиҳатгоҳларда

ҲАММАГА МАНЗУР
«КЎҲИНУР»

Тошкент вилоятининг Қуйи Чирчиқ туманида Ўзбекистон касаба уюшмалари 
Федерацияси тасарруфидаги «Кўҳинур» санаторийси жойлашган. Айни пайтда у ерда 

100 нафарга яқин дам олувчилар ўз саломатликларини тикламоқда.

ҲУДҲУД 
ҚУШИНИНГ 

ВАФОДОРЛИГИ
Бўстонлиқнинг баҳаво Бурчмулла қишлоғида 

дам олишни кўпдан буён орзу қилардим. 
Чунки у ерда тоғу тошлардан шилдираб оқиб 
тушаётган зилол сувлар кўп, осмон юлдузга 
тўла, ойни кўрсангиз, ошиқ бўлиб қоласиз.

Эзгу ниятим ушалиб, бир тонгни ўша жойда 
қаршиладик. Субҳидам чоғи қушларнинг 
сайраши дилларни яйратиб, майин шаб-

бода-ю мусаффо ҳаво анча-мунча «моғор»ла-
ган нафас йўлларимизни очиб ташлади.

Ҳамроҳим Жамолиддин ака Ўшнинг Араво-
нидан Тошкентга ўқишга келиб, шу шаҳарда 
қолиб кетган. Бурчмулладан уйланган. Мўъта-
бархон янганинг қариндошлари Жамолиддин 
акани беҳад ҳурмат қилишади. 

Бурчмуллада тоғлар ортидан чиқаётган 
қуёш нурлари анча ёрқинроқ кўринар экан. Бу-
гунги тонг мен учун жуда файзли келди. Но-
нушта қилиб ўтиргандик, турмуш ўртоғим «Қа-
ранглар, жуда чиройли қуш келди», деб қолди. 
Боғ ичидаги ўтлар орасида бошида чиройли 
тожи бор, бир кўришда ўзига мафтун этадиган 
қушга кўзим тушди.

Мўътабархон янга ҳам, турмуш ўртоғим ҳам 
илгари бундай қушни кўрмаган экан. Гўзаллик-
нинг қудратини қаранг, шу қушнинг учиб-қў-
нишини томоша қилиб ўтириб, пешин бўлга-
нини сезмай қолибмиз. Бизни уйига таклиф 
қилиш учун Мўътабархон янганинг Бурчмулла 
ўрмон хўжалигида ишлайдиган Шавкат исмли 
укаси келиб қолди. Ундан бу қуш ҳақида сўра-
дим.

– Сизлар ҳудҳудни кўрибсизлар, у ҳаммага 
ҳам кўриниш беравермайди. 

...Бундан ўн йилча аввал Ўзбекистон Ёзув-
чилар уюшмасининг «Адиб» нашриётида нашр 
этилган «Чинор шохидаги синчалак» номли ки-
тобимда қушлар тили ҳақида ёзганим ёдимга 
тушди. Сулаймон алайҳиссалом пайғамбар бў-
лиши билан бирга, жами инс-жинслар ва пар-
рандаю даррандаларга ҳам подшоҳ экан. Қуш-
лар тилини уларнинг ўзларидек тушунар экан: 
яъни товус «Диёнатсизлигингга яраша жазо-
ланурсан», қалдирғоч «Қилган яхшилигингиз 
ўзингизга қайтур», хўроз «Эй ғофиллар, Ал-
лоҳни эсланг», ҳудҳуд эса «Эй гуноҳкорлар, ис-
тиғфор айтинг», деб сайрар экан. Булбулнинг 
навоси инсонларни ўзига кучли ром этиши са-
баби шунда эканки, у «Аллоҳ ва унинг Расули 
билгучироқ», деб нола қилар экан.

Бурчмуллада интернет яхши ишлар экан. 
Манбалардан излаб топганим шу бўлдики, ҳуд
ҳуд ўз жуфтига вафодор қуш. Ҳаётида фақат 
бир марта оила қуради. Тумшуғида дарахт 
япроғи ёки бирорта ҳашарот тақдим этиш 
орқали жуфтини топади. Бошидаги чиройли 
тожини ёйган ҳолатда унинг розилигини олиш 
учун маҳр сифатида унга таом тортиқ қилади. 
Агар жуфти таомни қабул қилса, демак, рози. 
Сўнгра жуфтини унга атаб қурган инига олиб 
боради. Одатда ин дарахт кавагида бўлади. 
Агар ин жуфтига ёқса, биргаликдаги ҳаёт бош
ланади. Бештадан еттитагача тухум қўяди. По-
лапонлар тухумдан чиққач, иккиси навбат би-
лан болаларини таомлантиради.

Ҳудҳуд озуқа ёки сув бор жойни топса, 
қичқириб жуфтини чақиради. Таомни фақат 
жуфти келгандагина у билан бирга баҳам 
кўради. Борди-ю, жуфтини йўқотиб қўйса, 
уни топгунга қадар қичқириб ахтаради. Агар 
жуфти вафот этса, бошқасини қидирмайди, 
вақти-вақти билан уни қўмсаб, бирга парвоз 
қилиб юрган жойларига бориб қичқиради.

Ҳудҳуднинг тумшуғи танасининг олтидан 
бирига тенг келади. У ердаги ҳашарот ва қурт-
ларни осонгина топади. Бошқа қушларда мав-
жуд бўлмаган сезиш қобилиятига кўра, ер ости 
сувларини сезади. Зеро, Сулаймон пайғамбар 
ер ости сувларини излаб топишда ҳудҳуднинг 
бу қобилиятидан фойдаланарди. Сув бор ерга 
ишора қилса, жинларга ўша ерни қазишга 
фармон берар ва сувни чиқаришарди. Шунинг 
учун ҳудҳуднинг замонавий номи сув муҳанди-
сидир.

Ҳудҳуд минглаб километр масофани чар-
чоқсиз, чанқамай ва очиқмай учиб ўта олади. 
Қуръони каримда унинг Фаластиндан Яман-
даги Сабо ўлкасига сафар қилгани зикр этил-
ган. Сулаймон пайғамбар билан бўлган воқеа 
ҳақидаги қиссада «Мен сенга Сабо ўлкасидан 
аниқ хабар келтирдим», дея кўплаб воқеалар 
тилга олинади.

Ҳудҳуд азон айтилаётган, намоз ўқилаёт-
ган ва Қуръони карим тиловат қилинаётган 
вақтда қичқирмай тинч туради. Пайғамбари-
миз Муҳаммад (с.а.в). Аллоҳдан бошқага маъ-
лум бўлмаган яна кўплаб сир-асрорлари бор-
лиги учун ҳудҳудни ўлдиришни ҳаром қилган...

Хуллас, биз Бурчмулладан бир олам таас-
суротлар билан қайтдик. Улардан бири ҳудҳуд 
қушини кўриб, томоша қилганимиз бўлди.

Дилмурод ҚИРҒИЗБОЕВ, 
Ўзбекистон Журналистлар 

уюшмаси аъзоси

Шеър – туйғу ҳосиласи. 
Туйғудан маҳрум одам 
шоир бўла олмагани син-
гари шеърни англаши ҳам 
амримаҳол. Тафаккур ва 
қалбга бир вақтнинг ўзида 
таъсир қилиш қудратига 
эга шеърият туйғуни ҳам 
тарбиялай олади. Бироқ 
бугунги кунда тараққи-
ётнинг суръати шу қадар 
тезки, одамнинг одамли-
гини белгилайдиган туй-
ғулар тобора сўниб бо-
раётгандек. Инсон ўзи 
кашф этган техника-тех-
нологиянинг қули бўлиб 
қолаётир гўё. 

Табиийки, бу ҳол энг ав-
вал ижод аҳлини ўйланти-
ради. Дастлаб шоиру адиб-

нинг кўнглига изтироб солади. 
Ўзбекистон халқ шоири Сиро-
жиддин Саййиднинг «Электрон 
шеър»и қалбдаги ана шу титроқ 
ҳосиласи. 

Шеър мана бу сатрлар билан 
бошланади:

Электрон шаҳарда
Отар электрон тонг,
Соатлар бонг урмайди,
Уйғон, электрон онг.
Электрон эшиклар
Ғийқилламай очилар,
Электрон кишилар
Чиқиб ишга шошилар.
Электрон бошлиқлар
Бошқаради уларни,
Бу одамлар унутган
Йиғларни ҳам куларни.
Ижодкор тараққиёт шид-

датига етишиб юрмоқ муш-
кул бўлган, ҳамма нарса элек-
тронлашиб бораётган бугунги 
даврда меҳр-оқибат, ибо-ҳаё, 
вафо ва садоқат сингари туйғу-
лардан мосуво электрон авлод 
шаклланишидан хавотирини 
билдиради. Унингча, йиғларни 
ҳам, куларни ҳам унутган, кал-
ласида мия эмас – аппарат, кўн-
гиллари – компьютер, меҳру 
нафратдан йироқ бир тои
фанинг пайдо бўлиши – одам-
зод учун фожианинг айни ўзи. 
Уларга аждодлардан на ёд ва 
на хотир юққан, фарзандла-
рини рангли телевизор туққан, 
томирлари – симлардан, насли 
насаби – робот. 

Kошғарийни билмайди,
Билмайди «Алпомиш»ни.
Буларнинг дилбандлари
Ўйнамас «ҳаммопиш»ни.
Бу электрон авлод китоб 

мутолаа қилмайди – видео-
лар эркаси. Дарсхонага шо-
шилмай, кўча-кўйда ҳарсил-
лар. Огаҳийни билмайди, ле-
кин «Рэмбо»лардан дарс берар. 
Ҳаммасидан фожиалиси, хил-
ватларда кезинган электрон гў-
заллар электрон севгини урчи-
тади. Панд еганини англамаган 
электрон эр хотинининг кўк-
сида электрон сийнабанд кўриб 
анграяди. Бу ҳам етмагандек, 
хотин қўлидаги ярқираган соа-
тини электрон акаси олиб бер-
гани билан мақтанади. Шу та-
риқа электрон оила бузилиб, 
бир электрон бола увол қолади. 
Электрон асрда ноёб бўлиб қол-
ган жонли гиёҳ – туйғуни асраш 
зарурати шеърнинг поэтик ху-
лосаси сифатида кўнгилларда 
акс садо беради:

...Биз сен билан учрашдик
Атомлар соясида
Бунчалар нозикдирсан,
Бунчалар норасида!
Рақамларга қасдма-қасд,
Сени асрар нигоҳим,
Электрон асрда
Омон қолган гиёҳим!
Жамият ҳаётининг барча 

жабҳалари электронлашаёт-
ган бугунги замонда ана шу 
тирик гиёҳ – туйғуни асраб 
қола билиш энг муҳимидир. 
Огоҳ бўлинг, томирларингиз 
симга, миянгиз аппарату кўнг
лингиз компьютерга айланиб 
қолмаяптими? Ўксик дилни 
кўрганда бефарқ эмасмисиз? 
Кўнглингизда силаи раҳм 
борми? Умуман, бир чим-
диб кўринг-чи, баданингизда 
оғриқ сезяпсизми? – Демак, 
тириксиз! Демак, туйғуларин-
гиз барҳаёт.

Электронлашув, аслида, ин-
сон ҳаётидаги мушкулларни ен-

гиллаштирмоғи, одамзод тех-
ника-технологияга эмас, замо-
навий тараққиёт одамга хизмат 
қилмоғи зарур. Электроника 
шахсни комил, жамиятни му-
каммал кўрмоқ орзусини ре-
аллаштиришга бир восита бўл-
моғи лозим, холос. Ана, шоир 
дилига титроқ солган, кўзидан 
уйқуни, кўнглидан ҳаловатни 
олиб, «Электрон шеър»ни 
ёзишга ундаган куч нимада? 
Ахир одам ҳар қандай шароитда 
одам бўлиб қолмоғи керак!

Нурбой ЖАББОРОВ,
адабиётшунос

ЭЛЕКТРОН 

ШЕЪР
ёхуд қалбдаги

титроқ ҳосиласи

Уйғоқ ўй

Ижодкор тараққиёт шиддатига етишиб 
юрмоқ мушкул бўлган, ҳамма нарса элек-
тронлашиб бораётган бугунги даврда 
меҳр-оқибат, ҳаё-ибо, вафо ва садоқат син-
гари туйғулардан мосуво электрон авлод 
шаклланишидан хавотирини билдиради. 
Унингча, йиғларни ҳам, куларни ҳам унут-
ган, калласида мия эмас – аппарат, кўнгил-
лари – компьютер, меҳру нафратдан йи-
роқ бир тоифанинг пайдо бўлиши – одамзод 
учун фожианинг айни ўзи. Уларга аждодлар-
дан на ёд ва на хотир юққан, фарзандларини 
рангли телевизор туққан, томирлари – сим-
лардан, насли насаби – робот. 

Ахборот ва оммавий коммуникация-
лар агентлигида банк мутасаддилари 
иштирокида ўтказилган матбуот ан-

жуманида ушбу стратегия мақсад ва вази-
фалари, мазмун-моҳияти ва унда илгари 
сурилган ташаббуслар баён этилди.

Қайд этилганидек, «Бизнесни ривож
лантириш банки» АТБ KPMG халқаро ком-
панияси билан ҳамкорликда молия муас-
сасасининг келгуси уч йиллик стратегия-
сини ишлаб чиққан.

Истиқболдаги режаларга кўра, банк ак-
тивларини 2,3 бараварга ошириб, 27 трил-
лион сўмдан 62 триллион сўмга етказиш 
кўзда тутилмоқда. Шунингдек,  капитални 
3,2 триллион сўмдан 7,1 триллион сўмга 
етказиш мақсад қилинмоқда.

Кичик бизнес вакилларидан иборат ми-
жозларни 115 минг нафаргача етказиш, 
чакана бизнес мижозлари сонини эса 2,5 
миллион нафарга ошириш назарда тутил-
моқда. Келгусида мижозлардан 75 фои-
зини онлайн тизимига ўтказиб, уларни 
фаол мобил илова ва интернет-банкинг 
фойдаланувчиларига айлантириш режа-
лаштирилмоқда.

Банк томонидан Стратегияда кўзда ту-
тилган мақсадларга эришиш учун 250 
дан ортиқ ташаббуслар ишлаб чиқилган. 

Ишлаб чиқилган бизнес йўналишидаги 
хизматларнинг соддалиги, оммабоплиги ва 
тезкорлиги муҳимдир.

Молия муассасаси келгусида янги иш 
ўринлари яратиш, аҳоли даромадларини 
ошириш ва экспортни таъминлашга қара-
тилган бизнес лойиҳаларни молиялашти-
ришда фаол иштирок этишни режалаштир-
моқда. Шунингдек, замонавий банк хиз-
матларини тақдим қилиш орқали молия 
бозоридаги мавқеини мустаҳкамлашга ин-
тилмоқда.

«Жамият, мамлакат ва бизнес манфаати 
учун» шиорини олий мақсад қилган молия 
муассасасида трансформация жараёнлари 
давом этмоқда.

